
Avtalan um stuðul til rakst­
ur av dagtilhaldi ella hita­
stovu ætlað heimleysum er 
nú undirskrivað. 

Tórshavnar býráð hevur 
nú gjørt avtalu við Frels­
unarherin um at standa 
fyri einum skipaðum dag­
tilhaldi ella hitastovu í 
býnum. Tørvur er á ein­
um skipaðum tilhaldi, 
ofta nevnt hitastova, til 
heimleys í dagtímunum. 
Frelsunarherurin og Blái 
krossur hava bútilboð til 

heimleys við stuðli úr lands­
kassanum sambært for­
sorgarlógini, men hetta er 
í høvuðsheitum eitt tilboð 
um náttarvist. Í dagtímun­
um halda tey heimleysu í 
stóran mun til úti á gøtu­
num, ofta til ampa fyri bæði 
tey sjálvi og onnur.

Hitastovan/dagtilhaldið 
er tilboð, sum tey heimleysu 
frítt kunnu brúka, og har 
tey kunnu fáa virðiligar 
umstøður og nærveru og 
umsorgan undir skipað­

um viðurskiftum. Í fíggjar­
ætlanini hjá Tórshavnar 
kommunu er hálv miljón sett 
av til tilhald til heimleys.

Ætlanin hevur verið 
at gera avtalu við hjálpar­
felagsskap at standa fyri 
hitastovuni. Í 2012 vendi 
Frelsunarherurin sær til 
kommununa við ætlan 
um at byggja Herbergið á 
Dalavegnum út til eisini at 
fevna um dagtilhald til tey 
heimleysu. Hetta samsvarar 
væl við nýtslumøguleikarnar 

og virksemið, sum Herbergið 
frammanundan hevur.

Dagtilhaldið fer at hava 
opið frá kl. 11 til 18 hvønn 
dag, har tey heimleysu um­
framt mat eisini hava høvi 
til at taka lut í smærri ítriv­
um. Frelsunarherurin hev­
ur fingið byggiloyvi, rindar 
allan kostnaðin fyri bygg­
ingina, men søkt verður 
um stuðul til raksturin. 
Umsitingin hevur saman 
við Frelsunarherinum gjørt 
uppskot til avtalu um stuðul 

til rakstur av hitastovu/dag­
tilhaldi til heimleys í Tórs­
havnar kommunu.

Málið hevur verið við­
gjørt av bæði trivnaðar­
stjóranum og sosialdeild­

arleiðaranum, og bæði 
trivnaðar- og fíggjarnevnd­
in hava mælt býráðnum at 
taka undir við ætlanini. Og 
nú er avtalan so endaliga 
undirskrivað.

Jón Brian Hvidtfeldt

Tíðindini á Portalinum skulu 
bjóðast út í fríari kapping, so­
leiðis at øll kunnu bjóða seg 
fram.

Tað sigur Føroya Tele, sum 
harvið sigur upp samstarvið 
við Miðlahúsið, sum í 13 ár 
hevur skrivað tíðindini til 
Portalin.

– Samstarvið við Miðla­
húsið hevur verið gott, men 
vit vilja síggja, um møgu­
leikar eru at gera Portalin 
enn betri enn í dag, sigur Jan 
Mortensen, privatkunda­
stjóri hjá Føroya Tele.

Jan Mortensen sigur seg 
vænta, at tann sum bjóðar, 

hevur eina visjón um Portal­
in, og hvussu hann skal sígg­
ja út frameftir.

Hann hevur tó einki boð 
uppá, hvat ítøkiliga skal ger­
ast betri ella øðrvísi.

– Nei, tað hava vit ikki, 
ásannar Jan Mortensen.

Hann dugir ikki at meta 
um áhugan fyri at bjóða, men 
sigur seg tó vænta, at Miðla­
húsið fer at liggja framvið.

– Sosialurin var fyrsti, 
føroyski fjølmiðil á internet­
inum. Vit byrjaðu at skriva 
tíðindi til netið heilt afturi í 
1996, tí vit sóu týdningin og 
møguleikarnar við hesum 
miðli, sigur Eirikur Linden­
skov, ábyrgdarblaðstjóri á 

Sosialinum og stjóri í Miðla­
húsinum. 

– Táverandi stjórin á Før­
oya Tele, Andras Róin, hevði 
eina filosofi um at Portalurin 
skuldi brúkast til at eggja 
fólki til at fara á internetið 
eftir tíðindum, og út frá hes­
um stóðst samstarvið, har 
Sosialurin skrivaði skjótu 
tíðindini til Portalin, ístaðin 
fyri okkara egna Internet­
sosial, sum ístaðin bleiv eitt 
kopi av prentaða blaðnum. 

– Miðlahúsið framleiðir 
tíðindi til internetið, 365 dag­
ar um árið, og tað koma vit 
framhaldandi at gera, við ella 
uttan Føroya Tele.

Stjórin í Miðlahúsinum 

vísir á, at fyri Føroya Tele er 
Portalurin blivin ein sera góð 
forrætning, og tí kann tað 
sjálvandi vera ein trupulleiki 
hjá einum almennum felag 
sum Føroya Tele, at kapping 
ikki er um tænastuna. 

Ein pástandur, sum Jan 
Mortensen kann vátta. 

– Jú, Portalurin er ein 
»fornuftig forrætning« fyri 
Føroya Tele. Portalurin gevur 
yvirskot, annars høvdu vit 
ikki havt Portalin, sigur Jan 
Mortensen. 

– Vit koma at bjóða, men 
skuldi tað hent, at onkur 
annar fer við uppgávuni, so 
verður tað ikki uttan kapp­
ing frá Miðlahúsinum, sigur 

Eirikur Lindenskov, ábyrgd­
arblaðstjóri. 

– Tað skal vera púra 
greitt, at Miðlahúsið 
kemur at halda fram við 
at framleiða tíðindi til 
internetið, um neyðugt 
við einum øðrum portali, 
slær Eirikur Lindenskov 
fast.

Føroya Tele hevur sett 
freistina at bjóða 
til 1. mai.

Portalurin bjóðast út
MIÐLAR – Vit vænta, at tann sum bjóðar hevur eina visjón um Portal, sigur Jan 
Mortensen á Føroya Tele, bjóðar nú út uppgávuna at skriva tíðinda til Portalin.

Frelsunarherurin skal standa fyri hitastovu

– Vit fara framhaldandi at skriva tíðindi til internetið 
við ella uttan samstarv við Føroya Tele - og um neyðugt 

við nýggjum Portali, sigur Eirikur Lindenskov

– Hevði Portalurin ikki verið ein góð 
forrætning og givið yvirskot, so høvdu vit 

ikki havt Portalin, sigur Jan Mortensen


